
CHINGIZ AYTMATOV POETIK OLAMI

Sevinch ZIYOTOVA,
Alisher Navoiy nomidagi 

TDO’TAU magistranti.

Annotatsiya. Ushbu maqolada “Oq kema” va “Momoyer” qissalaridagi 
mushtarak jihatlar: urushning insoniyatga ta’siri, inson va tabiat munosabatlari, 
ayol obrazining asardagi funksiyasini o’rganish va izohlash maqsad qilingan.

Kalit so’zlar: Shoxdor ona bug’u, ona yer, urush, odamiylik, inson, jaholat.
Annotation. This article aims to study and explain the common aspects of the 

stories “White Ship” and “Grandmotherland”, that are the impact of war on 
humanity, the relationship between man and nature, and the function of the image 
of a woman in the work.

Аннотация. Целью дандой статьи является изучение и oбъяcнeниe 

рбтттих мoмeнтов довестей “Белый гарабль” и “Бабушка-Рoдина”, а имендо 
влияние вoйны на чeлoвeчecтвo, взаимooтнoшeния чeлoвeка и прирoды, а 
также функция oбраза женщины в прoизвeдeнии.

Chingiz Aytmatov o’zining badiiy olamini yaratish orqali shu paytgacha 
noma’lum, o’ziga xos badiiy qolipni kitobxonga havola etdi. Bu jihatdan u faqat 
o’ziga o’xshaydi. Asarlari qaysi janrda bo’lmasin unda inson tabiatning ajralmas 
bir parchasi ekanligi ifodalanadi. Olamga goh beg’ubor bola, gohida donishmand 
qariya nigohi bilan razm solib, umuminsoniy qadriyatlar, inson taqdiri singari 
umrboqiy mavzularda mulohaza yuritishi diqqatga sazovor. Yozuvchi asarlarida 
yuksak fazilatlar bilan birga har zamon kishisiga mos kela oladigan, o’zligini 
unutib, odamiylikdan chiqayozgan tuban kimsalar ham uchraydi.

“Oq kema” qissasi inson va tabiat munosabatlari ta’sirliligi bilan ajralib 
turadi. Chingiz Aytmatov shoxdor ona bug’u timsolida tabiat va onalik bir-biriga 
bevosita bog’liqligini ko’rsatadi16. Darhaqiqat, ona bug’u bolalarini insonlar 
o’ldirishgan bo’lsa-da, bu ikki bolani asrab olmoqchi bo’ladi. Tabiat o’zining bir 
parchasi bo’lgan insoniyatga qayta imkoniyat bersa ham munosib javob ololmaydi. 
Mehribon, bag’riqon ona kabi mung’ayib qolaveradi. Asarlarining deyarli 
barchasida tabiatga murojaat qilishiga sabab yozuvchining o’zi aytganidek Shakar 
ovulida tug’ilgani bo’lsa kerak: “Inson tug’ilib o’sgan ota yurtda taqdirga dastlab

16Ulug’ov A. Jahon adabiyoti. Toshkent, 2021.

poydevor qo’yiladi. Muhimi -  ota yurtdan olgan va yuqtirgan narsalami qalb qo’ri 
bilan ilitib, xuddi bol to’playotgan asalari misoli yurakka joylab olishing kerak”17.

Garchi asarlarida yumorga murojaat qilmasa-da, uning ta’sir darajasi, estetik 
qiymatiga putur yetmaydi, ohori to’kilmaydi. Mo’min chaqqon ana shunday 
samimiy shu bilan birga fojiali obrazdir. U aytgan gaplari, qilgan harakatlaridan 
yoki o’z ertagini aytishdan cho’chimaydi. Uning beg’araz fidoiyligi, jonkuyarligi 
boshqalarga illatdek tuyiladi. Shekspir aytganidek : “Noto’g’ri qo’llanilsa, fazilat 
illatga aylanishi mumkin”. O’ylaymanki, illat deb qaralishi Mo’min cholning 
atrofidagi kishilar tomonidan unga berilgan xulosa. Negaki quyosh nurini past-u 
balandlik birdek o’ziga singdira olmaydi.

“Momoyer” va “Oq kema” qissalari g’oya jihatdan yaqin. Chunki har ikkisida 
urush bashariyatga yetkazgan zarar, uning davr kishilarida qoldirgan asorati balqib 
turadi. Makon va zamon jihatdan tahlil etilganda ham bu yaqinlikni ko’rish 
mumkin. Bugungi kun va o’tmish o’rtasida ko’rinmas ko’prik bordek. Bu ko’prik 
barhayot va umumbashariyligi bilan o’ziga xosdir. Masalan, birida shoxdor ona 
bug’u, ikkinchisida momoyer -  tabiat timsoli bo’lishsa, Mo’min chaqqon va 
To’lg’onoy obrazlari insoniyat vakili. Ular tabiat bilan muloqoti davomida 
mansabparastlik, mol-dunyoga o’chlik, odamiylikdan uzoqlashish tubanlik sari 
chorlayotganidan ogoh etadi. Yozuvchining urush mavzusiga qayta murojaat 
qilishiga ibtidoiy darvdan bugunga qadar inson fitrati o’zgarmagani, botinidagi 
kechinmalarga zamon evrilishlari ta’sir eta olmaganini sabab qilib ko’rsatish 
mumkin.

Tabiatning insonga qahr bilan javob qaytarmay, o’zligiga qaytishga undashi, 
kechirishi, bag’rikenglik bilan qayta va qayta asrashini “Oq kema” qissasida 
kuzatamiz. Bola va qizchani o’ldirish Cho’tir Baymoq kampirga buyuriladi. 
Shoxdor ona bug’u esa ularni asrab olishni xohlaydi. “Sen odamlarni bilmaysan. 
Ular o’rmon hayvonlarigagina emas, hatto, o’z-o’zlariga ham rahm-shafqat 
qilishmaydi”, - deb ogohlantiradi Baymoq kampir. Odam bolalari ulg’aygach, 
yaxshiligini unutib, o’zini o’dirishi mumkinligi, manfaati yo’lida tubanliklardan 
tap tortmay yovuzlashishi muqarrarligini aytadi. Ona tabiat esa onaligini qiladi, 
shuning uchun ham tabiatga nisbatan ona so’zi qo’llanadi, nazarimda. Mehribon, 
kechiruvchi, unutuvchi, beminnat, sabrli, yomon bolasiga ham yaxshilikni 
tilaydigan ona va tabiat.

“Momoyer” (“Somon yo’li”) da ham ayni shunday o’xshashlik bor: ona va 
yer. Onalar tugamas mehrini barchani birdek o’ylashga sarflaydi. To’lg’onoy 
insoniyatning onasi sifatida, ona yer esa borliqning onasi sifatida ushbu vazifani 
bajaradi. U To’lg’onoyga insonlar nima uchun buncha qon to’kishini, axir bir kun 
baribir o’z bag’riga quruq qo’l bilan kelishini aytadi. Bu ham yozuvchining 
umumga qarata aytgan haq so’zi edi.

“Momoyer” qissasida ayol obrazidagi konfliktga alohida to’xtalish joiz.
Buyuk shoir Alisher Navoiy ayolga latif va rost sifat aytibdi: “ ...aning 

(ayollarning) kayfiyatida tafovutlar bordur: muvofiq tushsa, kadbonu davlat va

17Aytmatov Ch., Shoxonov M. Cho’qqida qolgan ovchining ohi zori. Toshkent. 2023.

jamiyatga bo’lmoqdur hamzonu. Uyning oroyishi andin va uylukning osoyishi 
andin.

Jamoli bo’lsa, ko’ngulg’a marg’ub va salohi bo’lsa, jong’a matlub. Oqila 
bo’lsa, ro’zg’orga andin intizom va maosh asbobiga andin tartib va saranjom”.

Ayolning ichki ruhini esa: “ ...Ro’zg’ordin har jafo yetsa, anising ul va charxi 
davvordin har ibtilo kelsa jalising ul. Ko’nglung g’amidin ul g’amnok va badaning 
za’f  malolatidan ul h a lo k . Nosog’ juft elga muhlik, marazdur oshkor va nuxuft”,
- deya ta’riflaydi18.

To’lg’onoy urushda uch bolasidan ajralgan, el dardi bilan yashayotgan 
ayolgina emas, kelinining xatosiga ko’z yumib, Jonbo’lotni Qosim o’g’li kabi suya 
olgan qahramon onadir. Qanday vaziyat bo’lmasin, barchani tushunishga, avval 
o’zidan xatoni izlashga urinishi ayol qalbini go’zal tasvirlarda ochib beradi.

Alimanning Qosimga bo’lgan muhabbati o’quvchida qanchalik ijobiy 
kayfiyat uyg’otgan bo’lsa, asar oxirida shuncha salbiylashtiradi. Buning birgina 
asosiy sababi nikohsiz tug’ilgan va ota-onasiz qolgan yetim bola taqdiridir. 
To’g’ri, urush zamoni edi. Uning zahri hammaga ta’sir qilishi tabiiy hol. Faqat 
bunda kimdir savob, sharaf orttirdi, boshqalar esa nomus, uyat, gunoh. Bu ikki 
obrazning konflikti o’zini yoki o’zgalarni o’ylab yashashlarida deb hisoblayman.

Asar so’ngida To’lg’onoy quyosh, bulutlarga, yerga o’z dardini boshqalarga 
ham yetkazishini so’raganda ular: “Yo’q, To’lg’onoy! Sen -  insonsan, sen 
hammamizdan buyuk, hammamizdan ulug’ qilib yaratilgan jonsan, sen aytgin, sen 
insonsan”, - deb javob beradi. Bu bilan yozuvchi insonning yengilmas ruhiga, 
hayotga intiluvchanligiga ishora qiladi. Ya’ni inson yomon illatlaridan o’zini 
saqlab, ezgulikka qarab intilsa, uning harakatlari buyuk o’zgarishlarga sabab 
bo’ladi. Shu o’rinda Ernest Xemingueyning “Chol va Dengiz” asaridagi quyidagi 
jumlalarini eslash kifoya: “ .in so n  bolasi yengilib, yengilganiga rozi bo‘lib 
ketaverish uchun yaratilmagan. Odamzodni yanchib tashlash mumkin, lekin uni 
yengib bo‘lmaydi. ”.

Xulosa qilib aytishimiz mumkinki, yozuvchi har ikki asarda urushning 
dahshatiga to’xtaladi, ikkinchi jahon urushi izlari, yetim qolgan bolalar, xalqning 
kechmishini badiiy talqinda ko’rsatish orqali Yer yuzida davom etayotgan 
jaholatga ko’zgu tutadi.

